
					Gwirwyd y dudalen hon

Y PLAS GWYDR.




PRYDNAWN poeth iawn oedd, ac yr oedd
Maggie wedi llwyr flino ar y dydd a'i
helyntion. Yr oedd y plant lleiaf yn
ddrwg eu tymer; ac ni fedrai eu cadw yn ddiddig 
yn ei byw. Yr oedd Bob hefyd yn ei
phoeni yn fwy nag arferol. O'r diwedd collodd
ei hamynedd yn lân.

“Wna i ddim chware hefo chi, yr ydych yn
rhy gâs,” meddai yn ddigllon.

Rhedodd allan i'r ardd a thaflodd ei hun ar
y glaswellt o dan yr hen goeden afalau, hoff fan
Maggie pan fyddai ei byd bach yn myned o
chwith. Trwy y brigau gwelai yr awyr lâs
dyner, ac yr oedd fel yn gofidio am ei thymer
ddrwg. Trodd ar ei hochr er mwyn peidio
edrych arno.

Tra y gorweddai fel hyn, daeth i fyny llwybr
yr ardd y foneddiges bach ryfeddaf a welodd
erioed. Yr oedd mor fechan, mor sionc! Yr
oedd ganddi ddau llygad du, disglair, fel llygaid
robin goch. A’i gwisg! wel yr oedd yn ddyryswch 
iddi. Pa fodd y gallodd wneyd ffrog o
flodau llygaid y dydd a mantell o ddail y rhosyn
coch? A pha fodd yr oedd yn gallu dal y defnynnau 
gwlith yn goron ar ei phen? Yn un llaw
yr oedd yn dal lili wen. Safodd o flaen Maggie,
a gwenodd arni yn dirion. Wrth iddi symud ei
phen disgleiriai y defnynnau gwlith fel gemau.
Estynnodd ei llaw allan, ac meddai mewn llais
ariannaidd,—

“Dewch hefo fì, Maggie, a chewch weled
lawer o bethau hardd iawn.”

Cododd Maggie ar eì thraed, a chydiodd yn
y llaw fach estynedig. Aeth y ddwy allan drwy

